
I. IZVJEŠTAJ NEZAVISNOG REVIZORA 

Predmet 

Ured za reviziju institucija u Federaciji Bosne i Hercegovine proveo je praćenje postupanja po 
preporukama iz Izvještaja o finansijskoj reviziji Studentskog centra Sveučilišta u Mostaru za 2019. 
godinu,1 u skladu s odredbama Zakona o reviziji institucija u FBiH („Službene novine FBiH“, br. 22/06), 
u skladu s INTOSAI Okvirom profesionalnih objava2 i Procedurom za praćenje postupanja po 
preporukama iz izvještaja o finansijskoj reviziji.  

Vrhovne revizijske institucije imaju važnu ulogu u praćenju preduzetih mjera subjekta revizije 
shodno ISSAI-ju 100 – Osnovni principi revizije javnog sektora. Praćenje je usmjereno na to da li je 
subjekt revizije adekvatno adresirao postavljena pitanja, te se prilikom praćenja razmatraju i šire 
implikacije. 

 

Odgovornost rukovodstva za postupanje po preporukama 

Direktorica Studentskog centra Sveučilišta u Mostaru odgovorna je za pripremu programa 
provođenja datih preporuka, za provođenje i za izvještavanje o provedbi. 

 

Odgovornost revizora 

Naša odgovornost je da provedemo praćenje i damo ocjenu i zaključak o postupanju po datim 
preporukama. Praćenje podrazumijeva proces objektivnog prikupljanja i procjenjivanja dokaza kako bi 
se utvrdilo da li je subjekt revizije i u kojoj mjeri preduzeo aktivnosti s ciljem otklanjanja utvrđenih 
neusklađenosti, slabosti i propusta koji su identifikovani u revizorskom izvještaju.  

Meksička deklaracija3 daje slobodu VRI4 da iznose zapažanja i daju preporuke u izvještajima o 
reviziji. Također, Deklaracijom se nalaže postojanje efektivnih mehanizama za praćenje postupanja po 
preporukama VRI, odnosno da VRI imaju vlastiti interni sistem praćenja kojim se osigurava da revidirani 
subjekti na odgovarajući način i propisno odgovore na nalaze i preporuke VRI, kao i one koje utvrdi 
zakonodavna vlast, neki od njenih odbora/komisija ili upravni odbor revidiranog subjekta. 

Shodno INTOSAI-ju P 12 – Vrijednosti i koristi vrhovnih revizijskih institucija - pokretanje promjena 
u životima građana, VRI trebaju imati efektivne mehanizme za praćenje realizacije preporuka, te javno 
izvještavati o preduzetim mjerama, s ciljem jačanja odgovornosti državnih i javnih organa.  

Praćenje uključuje ispitivanje, testiranje i prikupljanje dovoljnih i adekvatnih revizijskih dokaza koji 
potkrepljuju zaključke iskazane po pitanju postupanja po datim preporukama.  

Nezavisni smo od Studentskog centra Sveučilišta u Mostaru u skladu s ISSAI-jem 130 – Etički 
kodeks, i ispunili smo etičke odgovornosti.  

Vjerujemo da su revizijski dokazi koje smo pribavili dovoljni i odgovarajući da osiguraju osnovu za 
naš zaključak.  

 

 

 

 
                                                           
1 Broj: 01-02-08-14-3-2117-6/19 
2 Odluka o usvajanju i objavi INTOSAI Okvira profesionalnih objava („Sl. novine FBiH“, broj 17/25). INTOSAI Okvir profesionalnih objava 
(engl. IFPP) čini tri nivoa objava: INTOSAI principi (INTOSAI-P), međunarodni standardi vrhovnih revizijskih institucija (ISSAI) i INTOSAI 
smjernice (GUID). 
3 INTOSAI-P 10 - Meksička deklaracija o nezavisnosti vrhovnih revizijskih institucija 
4 VRI – vrhovne revizijske institucije 

Zaključak 
 

Na osnovu praćenja postupanja po preporukama iz Izvještaja o finansijskoj reviziji Studentskog centra 
Sveučilišta u Mostaru za 2019. godinu utvrđeno je da, od ukupno 32 date preporuke:  

• 19 preporuka je realizovano (59%); 

• jedna preporuka je djelimično realizovana (3%); 

• devet preporuka nije realizovano (28%); 

• za tri preporuke (10%) nije izvršena ocjena postupanja.  
 

Na osnovu prikupljenih revizorskih dokaza i izvršene ocjene postupanja po preporukama 
zaključeno je da su preduzete aktivnosti na realizaciji datih preporuka, s obzirom na to da je najveći dio 
preporuka realizovan i djelimično realizovan, dok je devet preporuka nerealizovano. Preporučuje se 
nastavak rada i intenziviranje aktivnosti na realizaciji preostalih preporuka, s ciljem jačanja sistema 
internih kontrola i otklanjanja utvrđenih nepravilnosti. 

 

 
 
 
Sarajevo, 22. 9. 2025. godine 

 
 
 

 
  

ZAMJENICA GENERALNOG REVIZORA 

Nina Džidić, s. r. 

GENERALNI REVIZOR  

Mirza Kudić, s. r. 

II. IZVJEŠTAJ O POSTUPANJU PO PREPORUKAMA 

1. UVOD 

Ured za reviziju institucija u FBiH (u daljnjem tekstu: Ured za reviziju) izvršio je finansijsku reviziju 
Studentskog centra Sveučilišta u Mostaru (u daljnjem tekstu: Studentski centar) za 2019. godinu, 
sačinio Izvještaj o izvršenoj reviziji i dao mišljenje s rezervom o finansijskim izvještajima i mišljenje s 
rezervom o usklađenosti poslovanja sa zakonskim i ostalim propisima. U Izvještaju su date 32 
preporuke s ciljem otklanjanja uočenih propusta i nedostataka.  

Studentski centar je postupio u skladu s članom 16. tačka 3. Zakona o reviziji institucija u FBiH i 
obavijestio o preduzetim radnjama radi prevazilaženja nepravilnosti identifikovanih u revizorskom 
izvještaju.  

Praćenjem su obuhvaćene aktivnosti subjekta na implementaciji preporuka do 31. 12. 2024. 
godine, a uvažene su i informacije o preduzetim aktivnostima do sačinjavanja ovog Izvještaja. Podaci i 
informacije o preduzetim aktivnostima prikupljene su putem Upitnika o postupanju po preporukama 
(u daljnjem tekstu: Upitnik), dostavljene dokumentacije, te putem analize važeće regulative relevantne 
za subjekta. 

Studentski centar je uz odgovore na Upitnik trebao dostaviti relevantnu dokumentaciju kojom 
dokazuje odgovore. Ukoliko relevantna dokumentacija nije dostavljena uz Upitnik ili do okončanja 
praćenja postupanja po preporukama, smatra se da aktivnosti na realizaciji preporuka nisu preduzete. 

Analizom dostavljene dokumentacije, odgovora na Upitnik i informacija dobivenih na osnovu 
provedenih intervjua izvršena je ocjena postupanja po preporukama, koja je klasifikovana prema 
sljedećim kategorijama: 

➢ realizovana preporuka 
➢ djelimično realizovana preporuka 
➢ nerealizovana preporuka  
➢ preporuka za koju nije izvršena ocjena postupanja 

U tabeli je pregled datih preporuka u Izvještaju o finansijskoj reviziji Studentskog centra 
Sveučilišta u Mostaru za 2019. godinu, koje su predmet praćenja: 

 

REDNI 
BROJ 

PREPORUKA 
POGLAVLJE/ 

TAČKA 

1. 

Poboljšati funkcionisanje sistema internih kontrola u dijelu imenovanja 
koordinatora za finansijsko upravljanje i kontrolu, ažuriranja i donošenja 
pravilnika i drugih internih akata, u skladu sa COSO modelom i propisima, te u 
dijelu procjene rizika, sačinjavanja strategije upravljanja rizicima i mape 
procesa, u skladu sa Zakonom o finansijskom upravljanju i kontroli u javnom 
sektoru u FBiH.  

4. 

2. 
Donijeti Plan djelovanja protiv korupcije i Plan integriteta, te poduzimati 
odgovarajuće aktivnosti u skladu sa donesenim aktima.  

4. 

3. Obavljati djelatnosti iz nadležnosti u skladu s članom 1. Zakona o ustanovama.  5. 

4. 
Sačinjavati detaljna obrazloženja po svim pozicijama kod pripreme, izrade i 
izvršenja finansijskog plana.  

6. 

5. Donijeti interne procedure o načinu, rokovima i metodologiji planiranja.  6. 

6. 
Sačiniti kalkulaciju cijene obroka u skladu s Pravilnikom o uslovima i načinu 
formiranja cijena proizvoda/robe i usluga Studentskog centra.  

7.1.1.1 

7. 
Zaključivati ugovore o subvencijama sa kantonima za finansiranje smještaja i 
ishrane studenata za svaku akademsku godinu. 

7.1.1.1 

8. 
Otpis obaveza knjigovodstveno evidentirati na osnovu vjerodostojne 
dokumentacije, u skladu sa Statutom Studentskog centra i Zakonom o 
računovodstvu i reviziji u FBiH.  

7.1.1.2 

9. 
Provoditi javnu nabavku za isporuku goriva u skladu sa Zakonom o javnim 
nabavkama.  

7.1.2.1 

10. 
Ugovore o djelu zaključivati samo za poslove koji se obavljaju jednokratno i 
koji traju određeno vrijeme, s jasno definisanim poslovima, u skladu sa 
zakonskim propisima.  

7.1.2.1 

11. 
Zaključenim ugovorima o djelu utvrditi obavezu dostavljanja izvještaja o 
obavljenom poslu prije isplate naknade.  

7.1.2.1 

12. 
Preispitati Odluku o visini naknade za članove Upravnog odbora u dijelu 
isplate naknada u mjesecima u kojima nisu održavane sjednice Upravnog 
odbora i izvršiti povrat neopravdano isplaćenih sredstava.  

7.1.2.1 

13. 
Usluge održavanja ugovarati u skladu sa Zakonom o javnim nabavkama, s 
ciljem efikasnog korištenja javnih sredstava.  

7.1.2.1 

14. 
Sačiniti Godišnji plan rada studentskog servisa i proceduru odabira studenata 
za angažman preko Studentskog servisa, s ciljem efikasnog i transparentnog 
angažmana studenata.  

7.1.2.1 

15. 
Za obavljanje redovnih poslova Studentskog centra, definisanih Pravilnikom o 
radu sa organizacijom i sistematizacijom radnih mjesta, vršiti prijem 
zaposlenika na način propisan odredbama Zakona o radu.  

7.1.2.1 

16. 
Sredstva za Sportsku udrugu studenata Studentskog centra Sveučilišta u 
Mostaru doznačavati do iznosa koji je definisao Upravni odbor.  

7.1.2.2 

17. 
Izvršiti procjenu vrijednosti građevina i zemljišta i pravilno ih evidentirati u 
knjigovodstvenim evidencijama.  

7.2.1 

18. 

Poduzeti aktivnosti na pribavljanju validne dokumentacije o vlasništvu 
građevinskih objekata Studentskog centra u skladu s članom 15. Zakona o 
računovodstvu i reviziji u FBiH i tačkom 4.44 Konceptualnog okvira za 
finansijsko izvještavanje.  

7.2.1 

19. Poduzeti aktivnosti na praćenju realizacije odredbi zaključenih ugovora. 7.2.1 

20. 
Na datum bilansa vršiti procjenu postoje li bilo kakvi pokazatelji da je 
vrijednost nekog sredstva umanjena, odnosno procjenu nadoknadive 
vrijednosti sredstava, u skladu sa zahtjevima MRS-a 36 – Umanjenje imovine. 

7.2.1 

21. 
Internim aktom definisati donošenje normativa i uspostaviti ih u skladu s tim 
aktom.  

7.2.2.1 

22. 
Prehrambene proizvode koji se koriste za pripremu obroka u 
knjigovodstvenim evidencijama iskazivati po vrsti, kako bi se mogao vršiti 
nadzor nad njihovim pojedinačnim utroškom.  

7.2.2.1 

23. 
Ugovore za pružanje finansijskih/bankarskih usluga sa bankama zaključivati 
nakon provedene procedure nabavke, u skladu sa Zakonom o javnim 
nabavkama.  

7.2.2.2 

24. 
Pratiti potraživanja po ročnosti i poduzimati zakonom predviđene aktivnosti 
u cilju njihove naplate. 

7.2.2.3 

25. 
Preispitati opravdanost davanja zajmova udruženjima studenata za podršku 
sportskim aktivnostima.  

7.2.2.3 

26. 
Poduzeti aktivnosti na usklađivanju osnovnog kapitala u poslovnim knjigama 
Studentskog centra i sudskom registru. 

7.2.3 

27. 
Donijeti Program i plan saniranja dugovanja i racionalizacije poslovanja 
Studentskog centra.  

7.2.3 

28. Preispitati opravdanost davanja zajmova direktora Studentskom centru. 7.2.4.1 

29. 
Godišnji popis imovine i obaveza vršiti u skladu sa Zakonom o računovodstvu 
i reviziji u FBiH. 

7.2.5 

30. 

Bilješke uz finansijske izvještaje sačinjavati u skladu sa zahtjevima MRS 1 - 
Prezentacija finansijskih izvještaja i zahtjevima ostalih Međunarodnih 
računovodstvenih standarda i Međunarodnih standarada finansijskog 
izvještavanja.  

7.5 

31. 
Postupke javnih nabavki pokretati blagovremeno, kako bi se osigurao 
kontinuitet isporuke proizvoda korisnicima Studentskog centra. 

8. 

32. 
Ugovore o javnim nabavkama za okvirne sporazume zaključivati u iznosima 
koji prate finansijski plan tekuće godine, za svaku godinu posebno. 

8. 

 



           Ured za reviziju institucija u FBiH                                                                                                                                                                                                                                                                                                                                                                                                                                      

Izvještaj finansijske revizije – Praćenje postupanja po preporukama iz Izvještaja o finansijskoj reviziji 

                                                               Studentskog centra Sveučilišta u Mostaru za 2019. godinu                                                       6  

2. OCJENA POSTUPANJA PO PREPORUKAMA 

Na osnovu izvršenog praćenja konstatovano je da, od ukupno 32 date preporuke:  

• 19 preporuka je realizovano (59%);  
• jedna preporuka je djelimično realizovana (3%);  

• devet preporuka nije realizovano (28%); 

• za tri preporuke nije vršena ocjena postupanja (10%). 
 

U prilogu ovog Izvještaja nalazi se upitnik o postupanju u kojem je Studentski centar dao ocjenu i 
komentar za svaku preporuku, te ocijenio da je realizovao 24 preporuke, tri preporuke djelimično realizovao 
i da pet preporuka nije realizovao.  

Na osnovu provedenog praćenja postupanja po preporukama utvrdili smo da se ocjene revizora razlikuju 
od ocjene Studentskog centra. Zaključci revizora zasnivaju se na revizorskim dokazima i datim 
obrazloženjima odgovornih lica, i za svaku ocjenu dat je odgovarajući komentar. 

 

2.1 Realizovane preporuke 

Studentski centar je realizovao sljedeće preporuke: 
 

Red. 
br. 

PREPORUKA KOMENTAR REVIZORA 

1. 

Donijeti Plan djelovanja protiv 
korupcije i Plan integriteta, te 
poduzimati odgovarajuće aktivnosti u 
skladu sa donesenim aktima.  

 Odlukom direktora od 9. 12. 2021. godine 
usvojen je Plan integriteta Studentskog 
centra, te je imenovan koordinator koji je 
zadužen za nadzor nad provođenjem mjera i 
preporuka iz Plana integriteta, kao i za 
podnošenje izvještaja o implementaciji mjera 
i preporuka iz Plana integriteta direktoru 
jednom godišnje. Izvještaj o implementaciji 
mjera i preporuka iz Plana integriteta 
sačinjen je i dostavljen direktorici 30. 12. 
2024. godine. Uvidom u Izvještaj 
konstatovano je da su poduzimane aktivnosti 
u skladu sa Planom integriteta. Odlukom 
direktorice od 6. 2. 2025. godine imenovana 
je radna grupa za analizu Plana integriteta 
Studentskog centra iz 2021. godine.5 Osim 
toga, Upravni odbor je 22. 8. 2025. usvojio 
Pravilnik o prevenciji i borbi protiv korupcije 
u skladu sa Strategijom za borbu protiv 
korupcije Hercegovačko-neretvanskog 
kantona 2022-2027. i Akcijskim planom za 
provedbu strategije Hercegovačko-
neretvanskog kantona za borbu protiv 
korupcije 2022-2027. godine. 

                                                           
5 Radna grupa ima obavezu izvršiti analizu učinkovitosti donesenih mjera u Planu integriteta, sačiniti izvještaj s eventualno uočenim 
nedostacima, te po potrebi preporučiti donošenje novog plana integriteta najkasnije do 1. 12. 2025. godine. 

2. 
Obavljati djelatnosti iz nadležnosti u 
skladu s članom 1. Zakona o 
ustanovama. 

 Studentski centar je preporuku ocijenio 
nerealizovanom, uz obrazloženje da je 
Upravni odbor preporuku razmatrao s 
aspekta finansijske stabilnosti, kao i da je 
nemoguće finansijsku stabilnost i povećanje 
studentskog standarda održavati samo od 
prihoda za studentski smještaj, zbog čega je 
odlučeno da se poslovi obavljaju u skladu sa 
utvrđenim djelatnostima iz člana 12. Statuta.  
Ocjenom postupanja konstatovano je da je 
Studentski centar ustanova osnovana u 
svojstvu pravnog lica, koja poslove iz 
nadležnosti obavlja u skladu sa Zakonom. 
Uvažavajući opredjeljenje Upravnog odbora 
da Studentski centar obavlja dodatne 
poslove u okviru djelatnosti utvrđenih 
Statutom i Sudskim rješenjem u cilju 
održavanja finansijske stabilnosti, preporuka 
je ocijenjena realizovanom. 

3. 
Sačinjavati detaljna obrazloženja po 
svim pozicijama kod pripreme, izrade i 
izvršenja finansijskog plana. 

 Uvidom u Finansijski plan s planom rada za 
2024, izmjenu Finansijskog plana za 2024. od 
29. 11. 2024, kao i u Izvještaj o radu i 
izvršenju plana Studentskog centra za 2024. 
od 25. 2. 2025. godine, konstatovano je da 
sadrže obrazloženja po pozicijama. 

4. 

Sačiniti kalkulaciju cijene obroka u 
skladu s Pravilnikom o uslovima i 
načinu formiranja cijena 
proizvoda/robe i usluga Studentskog 
centra. 

 Uvidom u uzorkovanu dokumentaciju 
konstatovano je da se kalkulacije cijena 
obroka sačinjavaju u skladu sa Pravilnikom o 
uslovima i načinu formiranja cijena i 
Normativima za ishranu studenata (usvojeni 
Odlukom direktora od 23. 1. 2020. godine). 
Normativima je utvrđena formula za izračun 
cijene obroka, a kao osnov uzima se proizvod 
količine sirovina utvrđenih normativima i 
trenutna nabavna cijena tih sirovina, uvećan 
za opće troškove pripreme. Konstatovano je 
da se prilikom formiranja cijena obroka 
primjenjuje utvrđena formula. 

5. 

Zaključivati ugovore o subvencijama sa 
kantonima za finansiranje smještaja i 
ishrane studenata za svaku akademsku 
godinu. 

 Prezentovano je da su zaključeni ugovori sa 
Zapadnohercegovačkom županijom, 
Srednjobosanskim i Zeničko-dobojskim 
kantonom. Iako do okončanja praćenja 
postupanja po preporukama nisu zaključeni 
ugovori o subvencioniranju troškova 
smještaja i ishrane studenata sa Kantonom 
Sarajevo, Hercegovačko-neretvanskim i 
Tuzlanskim kantonom, Studentski centar se 
31. 1. 2025. ovim kantonima obratio pisanim 
dopisima, kojima je zatražio zaključivanje 
ugovora, što upućuje na to da je poduzeo sve 
što je u njegovoj nadležnosti.  

6. 
Provoditi javnu nabavku za isporuku 
goriva u skladu sa Zakonom o javnim 
nabavkama. 

 Uvidom u prezentovanu dokumentaciju 
konstatovano je da Studentski centar  
provodi javne nabavke za isporuku goriva u 
skladu sa Zakonom o javnim nabavkama 
(prezentovani ugovori o isporuci goriva 
zaključeni 8. 1. 2024. i 8. 1. 2025. godine sa 
dobavljačem Oil Ac d.o.o. Mostar, na period 
važenja od 12 mjeseci. Navedeni ugovori 
zaključeni su nakon provedene javne 
nabavke putem direktnih sporazuma. 

7. 

Zaključenim ugovorima o djelu utvrditi 
obavezu dostavljanja izvještaja o 
obavljenom poslu prije isplate 
naknade. 

 Studentski centar je u zaključenim ugovorima 
o djelu sa angažovanim osobama utvrdio 
obavezu dostavljanja izvještaja o obavljenom 
poslu. Prema prezentovanoj dokumentaciji, 
angažovane osobe sačinjavaju izvještaje o 
obavljenom poslu i dostavljaju ih 
Studentskom centru prije isplate naknade za 
izvršeni posao. 

8. 

Usluge održavanja ugovarati u skladu 
sa Zakonom o javnim nabavkama, s 
ciljem efikasnog korištenja javnih 
sredstava. 

 Prema prezentovanoj dokumentaciji, 
Studentski centar provodi javne nabavke za 
usluge održavanja programske podrške 
rješenja za evidenciju studenata u skladu sa 
Zakonom o javnim nabavkama (prezentovan 
Ugovor o nabavci ovih usluga zaključen 4. 4. 
2024. godine sa dobavljačem Cuspis d.o.o. 
Brčko, sa rokom važenja do 31. 1. 2025. 
godine. Ugovor je zaključen nakon 
provedene javne nabavke putem direktnog 
sporazuma). 

9. 

Za obavljanje redovnih poslova 
Studentskog centra, definisanih 
Pravilnikom o radu sa organizacijom i 
sistematizacijom radnih mjesta, vršiti 
prijem zaposlenika na način propisan 
odredbama Zakona o radu. 

 Studentski centar je 21. 1. 2024. godine 
objavio javni oglas o prijemu zaposlenika na 
osnovu kojeg je u februaru 2024. godine 
izvršen prijem zaposlenika na neodređeno 
radno vrijeme za radno mjesto voditelja 
Službe za finansije i računovodstvo.6 Osim 
navedenog, tokom 2024. izvršen je prijem 
dva zaposlenika na neodređeno radno 
vrijeme (voditelj Službe za informatiku i 
administrator računalne mreže) putem 
javnog oglasa. 

10. 
Izvršiti procjenu vrijednosti građevina i 
zemljišta i pravilno ih evidentirati u 
knjigovodstvenim evidencijama. 

 Studentski centar je angažovao sudskog 
vještaka građevinske struke koji je 28. 10. 
2020. godine sačinio Izvještaj o tržišnoj 
vrijednosti nekretnine, kojim je procijenjena 
tržišna vrijednost zemljišta (5.806.848 KM) i 
građevinskog objekta (7.286.775 KM). 

                                                           
6 Data preporuka odnosila se na nalaze vezane za pružanje usluga vođenja poslovnih knjiga, izradu polugodišnjih i godišnjih izvještaja o 
poslovanju, obračun poreza i slično vanjske računovodstvene agencije „Saldo“ d.o.o. Mostar sa kojom su bili zaključeni godišnji ugovori. U 
cilju realizacije date preporuke Studentski centar je izvršio prijem zaposlenika na neodređeno radno vrijeme za radno mjesto voditelja 
Službe za finansije i računovodstvo. 

Odlukom Upravnog odbora od 18. 12. 2020. 
godine uknjižena je povećana vrijednost 
građevinskog objekta od 594.900 KM (razlika 
sadašnje i procijenjene vrijednosti) u korist 
revalorizacijskih rezervi i vrijednost zemljišta 
od 5.806.848 KM kao posebne stavke za koju 
je uvećan osnovni kapital.7 
Skrećemo pažnju na to da, iako je izvršena 
procjena i evidentiranje zemljišta i 
građevinskih objekata na zasebne pozicije, 
nije izmijenjen Pravilnik o računovodstvenim 
politikama u dijelu naknadnog vrednovanja 
građevinskih objekata.8  

11. 
Poduzeti aktivnosti na praćenju 
realizacije odredbi zaključenih 
ugovora. 

 Prema prezentovanoj dokumentaciji, 
referent za nabavku, plan i analizu u formi 
tabelarnih pregleda provodi praćenje 
realizacije odredbi zaključenih ugovora. 

12.  
Internim aktom definisati donošenje 
normativa i uspostaviti ih u skladu s 
tim aktom. 

 Odlukom direktora od 23. 10 2020. usvojeni 
su Normativi za ishranu studenata 
Studentskog centra. Normativima je utvrđen 
sastav i količina prehrambenih proizvoda za 
svaki obrok, kao i formula za izračun cijene 
obroka. Dakle, normativi su uspostavljeni u 
skladu sa donesenim aktom. 

13. 

Prehrambene proizvode koji se koriste 
za pripremu obroka u 
knjigovodstvenim evidencijama 
iskazivati po vrsti, kako bi se mogao 
vršiti nadzor nad njihovim 
pojedinačnim utroškom. 

 Uvidom u materijalno knjigovodstvo, Glavnu 
knjigu za 2024, Analitički bruto bilans na       
31. 12. 2024, kao i pregled naloga za 
knjigovodstveno evidentiranje i stanja 
prehrambenih proizvoda iskazanih na 31. 12. 
2024. i na 30. 6. 2025. godine, utvrđeno je da 
su prehrambeni proizvodi koji se koriste za 
pripremu obroka u knjigovodstvenim 
evidencijama iskazani po vrsti (materijalno 
knjigovodstvo je automatski uvezano sa 
finansijskim knjigovodstvom u kojem su 
iskazane zbirne vrijednosti prehrambenih 
proizvoda, a u materijalnom knjigovodstvu su 
iskazane po vrsti – po količinama i jediničnim 
cijenama). Naime, u 2021. godini nabavljen je 
i implementiran novi informacijski sistem „AK 
2“, kojim je osigurana knjigovodstvena 
analitička evidencija nabavke i utroška 
prehrambenih proizvoda za pripremu obroka 
(AK2 obuhvata programske module: 
finansijsko knjigovodstvo, ulazne i izlazne 
račune, materijalno/robno knjigovodstvo i 
osnovna sredstva). 

                                                           
7 Nije izvršena izmjena upisanog kapitala u Sudskom registru. 
8 Važećim računovodstvenim politikama definisano je da se nakon početnog priznavanja nekretnina, postrojenja i opreme na svaki naredni 
datum bilansa stanja vrednuju po trošku nabavke (nabavnoj vrijednosti) umanjenom za akumuliranu amortizaciju i akumulirane gubitke od 
umanjenja vrijednosti. 

14. 
Pratiti potraživanja po ročnosti i 
poduzimati zakonom predviđene 
aktivnosti u cilju njihove naplate. 

 Pregledom prezentovane dokumentacije 
vezane za iskazana potraživanja od kupaca na 
31. 12. 2024. godine utvrđeno je da su 
uspostavljene pomoćne knjige potraživanja, 
te da su usaglašena potraživanja od kantona 
za finansiranje ishrane i smještaja studenata 
na 31. 12. 2024. godine (prezentovani 
potvrđeni izvodi otvorenih stavki). Također, 
ocjenom postupanja konstatovano je da 
Studentski centar prati potraživanja po 
ročnosti i da se cjelokupna iskazana 
potraživanja odnose na potraživanja do 180 
dana (do 30 dana u iznosu od 172.468 KM, od 
31 do 60 dana u iznosu od 12.087 KM i od 61 
do 180 dana u iznosu od 147.471 KM). 

15. 
Preispitati opravdanost davanja 
zajmova udruženjima studenata za 
podršku sportskim aktivnostima. 

 Studentski centar nije odobravao zajmove 
udruženjima studenata za podršku sportskim 
aktivnostima u periodu od obavljanja revizije 
za 2019. godinu (od 2020. zaključno sa 30. 6. 
2025). Osim toga, ocjenom postupanja 
konstatovano je da je izvršen povrat svih 
prethodno odobrenih zajmova zaključno sa 
21. 9. 2021. godine, o čemu je prezentovana 
dokazna dokumentacija. 

16. 
Donijeti Program i plan saniranja 
dugovanja i racionalizacije poslovanja 
Studentskog centra. 

 Prezentovana je Odluka Upravnog odbora od 
18. 12. 2020. godine. Ovom Odlukom gubitak 
iz ranijeg perioda u iznosu od 2.117.689 KM 
pokriven je na teret neraspoređene dobiti 
(134.876 KM), na teret revalorizacijskih 
rezervi (594.900 KM)9 i na teret osnovnog 
kapitala (1.387.913 KM).  
Iako nije dostavljen program i plan saniranja 
dugovanja i racionalizacije poslovanja 
Studenskog centra, preporuka je ocijenjena 
realizovanom, jer je na 31. 12. 2024. godine 
iskazan vlasnički kapital od 13.419.316 KM, 
akumulirani, nepokriveni gubici iz 
prethodnog perioda od -26.914 KM i višak 
prihoda tekućeg perioda od 3.380 KM.10 
Napominjemo da nije prezentovana 
dokumentacija kojom je data saglasnost 
osnivača Studentskom centru za pokriće 
gubitka na teret revalorizacijskih rezervi i 
osnovnog kapitala. 

                                                           
9 Revalorizacijske rezerve u vrijednosti od 594.900 KM evidentirane su u oktobru 2020. godine kao razlika knjigovodstvene vrijednosti 
građevinskih objekata i procijene tržišne vrijednosti građevinskih objekata od ovlaštenog procjenitelja. 
10 Na 31. 12. 2019. godine struktura iskazanog kapitala u iznosu od 7.017.568 KM bila je sljedeća: vlasnički kapital 9.000.381 KM, 
akumulirani, nepokriveni gubici iz prethodnog perioda -2.117.689 KM, neraspoređena dobit ranijih godina 132.044 KM  i višak prihoda 
tekućeg perioda 2.832 KM. 

17. 
Preispitati opravdanost davanja 
zajmova direktora Studentskom 
centru. 

 Direktor nije odobravao zajmove 
Studentskom centru u periodu od obavljanja 
revizije za 2019. godinu (od 2020. do 30. 6. 
2025). Pregledom dokumentacije utvrđeno 
je da je izvršen povrat svih prethodno 
odobrenih zajmova zaključno sa 31. 7. 2021. 
godine. 

18. 

Postupke javnih nabavki pokretati 
blagovremeno, kako bi se osigurao 
kontinuitet isporuke proizvoda 
korisnicima Studentskog centra. 

 Prema prezentovanoj dokumentaciji, ugovori 
za javne nabavke prehrambenih proizvoda 
zaključuju se blagovremeno, na osnovu 
prethodno zaključenih višegodišnjih okvirnih 
sporazuma, čime se osigurava kontinuitet 
isporuke proizvoda korisnicima Studentskog 
centra. 

19. 

Ugovore o javnim nabavkama za 
okvirne sporazume zaključivati u 
iznosima koji prate finansijski plan 
tekuće godine, za svaku godinu 
posebno. 

 Pregledom prezentovane dokumentacije 
konstatovano je da se godišnji ugovori o 
javnim nabavkama za okvirne sporazume 
zaključuju u iznosima koji prate finansijski 
plan tekuće godine. 

 

2.2 Djelimično realizovane preporuke 

Studentski centar je djelimično realizovao sljedeću preporuku:  

 

Red. 
br. PREPORUKA KOMENTAR REVIZORA 

1. 

Poduzeti aktivnosti na pribavljanju 
validne dokumentacije o vlasništvu 
građevinskih objekata Studentskog 
centra u skladu s članom 15. Zakona o 
računovodstvu i reviziji u FBiH i tačkom 
4.44 Konceptualnog okvira za 
finansijsko izvještavanje. 

 Studentski centar je preporuku ocijenio 
nerealizovanom. Prema prezentovanom 
zemljišnoknjižnom izvatku od 26. 8. 2024. 
godine, „Paviljon 1“ – parcela od 13.096 m² 
(koja se vodi kao dvorište, kuća i zgrada) u 
vlasništvu je 1/1 Studentskog centra (12. 7. 
2024. godine upisano pravo vlasništva). 
Međutim, za „Paviljon 2“ do okončanja 
praćenja postupanja nije upisano pravo 
vlasništva Studentskog centra, zbog čega je 
preporuka ocijenjena djelimično 
realizovanom. 

2.3 Nerealizovane preporuke 

Studentski centar nije realizovao sljedeće preporuke: 

 

Red. 
br. 

PREPORUKA KOMENTAR REVIZORA 

1. 

Poboljšati funkcionisanje sistema 
internih kontrola u dijelu imenovanja 
koordinatora za finansijsko upravljanje i 
kontrolu, ažuriranja i donošenja 
pravilnika i drugih internih akata, u 
skladu sa COSO modelom i propisima, te 
u dijelu procjene rizika, sačinjavanja 
strategije upravljanja rizicima i mape 
procesa, u skladu sa Zakonom o 
finansijskom upravljanju i kontroli u 
javnom sektoru u FBiH. 

Nije uspostavljen sistem internih kontrola u 
skladu sa Zakonom o finansijskom upravljanju 
i kontroli u javnom sektoru u FBiH u dijelu 
imenovanja koordinatora za finansijsko 
upravljanje i kontrolu, ažuriranja i donošenja 
pravilnika i drugih internih akata, mape 
procesa, kao i u dijelu procjene rizika i 
sačinjavanja strategije upravljanja rizicima po 
COSO modelu. 

2. 
Donijeti interne procedure o načinu, 
rokovima i metodologiji planiranja. 

Nisu donesene interne procedure o načinu, 
rokovima i metodologiji planiranja.  

3. 

Ugovore o djelu zaključivati samo za 
poslove koji se obavljaju jednokratno i 
koji traju određeno vrijeme, s jasno 
definisanim poslovima, u skladu sa 
zakonskim propisima. 

Studentski centar je preporuku ocijenio 
djelimično realizovanom. Međutim, i dalje se 
angažuju radnici putem ugovora o djelu za 
poslove koji su definisani Pravilnikom o radu11 
(poslovi vanjskog saradnika na portalu, izrade 
projektnih aplikacija, poslovi dostavljača i 
pomoćnog radnika i slično). Shodno navedenom, 
preporuka je ocijenjena nerealizovanom. 

4. 

Sačiniti Godišnji plan rada studentskog 
servisa i proceduru odabira studenata za 
angažman preko Studentskog servisa, s 
ciljem efikasnog i transparentnog 
angažmana studenata. 

Studentski centar je preporuku ocijenio 
djelimično realizovanom. Međutim, nije 
sačinjen godišnji plan rada Studentskog 
servisa, kao ni procedura kojom bi se uredio 
odabir studenata za angažman preko 
Studentskog servisa, zbog čega je preporuka 
ocijenjena nerealizovanom.12 

5. 

Na datum bilansa vršiti procjenu postoje 
li bilo kakvi pokazatelji da je vrijednost 
nekog sredstva umanjena, odnosno 
procjenu nadoknadive vrijednosti 
sredstava, u skladu sa zahtjevima MRS-a 
36 – Umanjenje imovine. 

Studentski centar je preporuku ocijenio 
realizovanom. Ocjenom postupanja 
konstatovano je da na datum bilansa (31. 12. 
2024. godine) nije vršena procjena postoje li 
bilo kakvi pokazatelji da je vrijednost nekog 
sredstva umanjena, odnosno procjena 
nadoknadive vrijednosti sredstava shodno 
zahtjevima MRS-a 36 – Umanjenje imovine, 
zbog čega je preporuka ocijenjena 
nerealizovanom. 

                                                           
11 Pravilnik o radu s organizacijom, sistematizacijom radnih mjesta, plaćama i drugim naknadama radnika Javne ustanove Studentski centar 
Sveučilišta u Mostaru, iz decembra 2023. godine, i Izmjene i dopune Pravilnika iz decembra 2024. godine 
12 Pravilnikom o radu Studentskog servisa iz 2018. godine bilo je predviđeno donošenje godišnjeg plana rada Studentskog servisa, ali 
Pravilnikom od 23. 4. 2021. godine ova odredba je ukinuta.  

6. 

Ugovore za pružanje 
finansijskih/bankarskih usluga sa 
bankama zaključivati nakon provedene 
procedure nabavke, u skladu sa Zakonom 
o javnim nabavkama. 

Studentski centar u periodu od 2022. godine 
do okončanja revizije praćenja postupanja po 
preporukama nije provodio procedure javne 
nabavke za pružanje finansijskih/bankarskih 
usluga, zbog čega je preporuka ocijenjena kao 
nerealizovana. 

7. 
Poduzeti aktivnosti na usklađivanju 
osnovnog kapitala u poslovnim knjigama 
Studentskog centra i sudskom registru. 

Studentski centar je preporuku ocijenio 
djelimično realizovanom. Međutim, 
konstatovano je da je na 31. 12. 2024. godine 
u poslovnim knjigama iskazan kapital koji 
pripada vlasnicima u iznosu od 13.395.782 
KM, dok je prema prezentovanom aktuelnom 
Izvodu iz sudskog registra od 15. 5. 2025. 
godine upisani kapital 0,00 KM. Nije 
prezentovano da je Studentski centar 
poduzimao aktivnosti na usklađivanju 
kapitala. Shodno navedenom, preporuka je 
ocijenjena kao nerealizovana. 

8. 
Godišnji popis imovine i obaveza vršiti u 
skladu sa Zakonom o računovodstvu i 
reviziji u FBiH. 

Studentski centar je preporuku ocijenio 
realizovanom. Međutim, konstatovano je da 
nije izvršen cjelovit popis potraživanja i 
obaveza (u Izvještaju popisne komisije 
navedeno je zbirno stanje potraživanja od 
kupaca i obaveza prema dobavljačima na        
31. 12. 2024), jer nisu popisana: ostala 
nespomenuta potraživanja (26.742 KM), 
obračunati nefakturisani prihodi (11.500 KM), 
obaveze za plaće i naknade (153.252 KM), 
ostale obaveze (50.370 KM), obaveze za PDV 
(30.514 KM), obaveze za ostale poreze i 
doprinose (7.668 KM) i obaveze za 
kratkoročna rezervisanja i razgraničenja 
(13.007 KM). Osim toga, komisije za popis 
osnovnih sredstava, zaliha robe i sitnog 
inventara provele su samo naturalni popis (u 
popisnim listama upisani su nazivi, inventurni 
broj i količine), zbog čega nije moglo biti 
izvršeno usklađivanje knjigovodstvenog sa 
stvarnim stanjem shodno Zakonu o 
računovodstvu i reviziji u FBiH. Izvještaj o 
provedenom popisu imovine i obaveza za 
2024. godinu sačinjen je u formi zabilješke, u 
kojoj su navedena stalna sredstva i sitan 
inventar, koje je zbog neupotrebljivosti i 
dotrajalosti potrebno rashodovati. U njemu su 
na 31. 12. 2024. godine navedena iskazana 
stanja: novca na žiroračunima banaka, 
gotovine u blagajni, potraživanja od kupaca i 
obaveze prema dobavljačima.  

Shodno navedenom, nije izvršen popis 
imovine i obaveza u skladu sa Zakonom o 
računovodstvu i reviziji u FBiH, ni usklađivanje 
knjigovodstvenog sa stvarnim stanjem, zbog 
čega je preporuka ocijenjena nerealizovanom. 

9. 

Bilješke uz finansijske izvještaje 
sačinjavati u skladu sa zahtjevima MRS 1 
- Prezentacija finansijskih izvještaja i 
zahtjevima ostalih Međunarodnih 
računovodstvenih standarda i 
Međunarodnih standarada finansijskog 
izvještavanja. 

Studentski centar je preporuku ocijenio 
realizovanom. Međutim, konstatovano je da 
su u Bilješkama dati statistički podaci po 
bilansnim pozicijama (povećanje, smanjenje, 
udio), a nisu date informacije i dodatna 
pojašnjena pojedinih značajnih bilansnih 
pozicija korisnicima finansijskih izvještaja. U 
Bilješkama je navedeno da se zalihe sirovina i 
materijala vrednuju po nabavnoj vrijednosti 
(cijeni koštanja), a zalihe gotovih proizvoda i 
trgovačke robe po prodajnoj vrijednosti. 
Pravilnikom o računovodstvenim politikama 
definisano je da se troškovi za utrošene i 
prodate zalihe utvrđuju primjenom metode 
prosječnog ponderisanog troška, a revizijom je 
konstatovano da su troškovi utrošenih i 
prodatih zaliha iskazani po nabavnim cijenama 
tih sirovina. Bilješke uz Godišnje finansijske 
izvještaje nisu sačinjene u skladu sa 
zahtjevima MRS-a 1 – Prezentacija finansijskih 
izvještaja, i zahtjevima ostalih Međunarodnih 
računovodstvenih standarda i Međunarodnih 
standarada finansijskog izvještavanja. 

 

2.4 Preporuke za koje nije izvršena ocjena postupanja  

Preporuke za koje nije izvršena ocjena postupanja su sljedeće: 

 

Red. 
br. 

PREPORUKA KOMENTAR REVIZORA 

1. 

Otpis obaveza knjigovodstveno 
evidentirati na osnovu vjerodostojne 
dokumentacije, u skladu sa Statutom 
Studentskog centra i Zakonom o 
računovodstvu i reviziji u FBiH. 

Studentski centar je preporuku ocijenio 
realizovanom, uz obrazloženje da je otpis 
obaveza vršen na osnovu Odluke Upravnog 
odbora od 26. 2. 2024. godine. Ocjenom 
postupanja po preporukama konstatovano je 
da se navedena Odluka odnosi na otpis 
zastarjelih potraživanja iz 2023. godine, te da 
u 2024. nije vršen otpis, jer nije bilo zastarjelih 
obaveza.13 Shodno navedenom, nije vršena 
ocjena postupanja po datoj preporuci. 

                                                           
13 Prezentovana je Odluka Upravnog odbora od 21. 1. 2022. godine na osnovu koje je izvršen otpis zastarjelih obaveza prema dobavljaču 
u iznosu od 3.177 KM.  

2. 

Preispitati Odluku o visini naknade za 
članove Upravnog odbora u dijelu isplate 
naknada u mjesecima u kojima nisu 
održavane sjednice Upravnog odbora i 
izvršiti povrat neopravdano isplaćenih 
sredstava. 

Studentski centar je preporuku ocijenio 
realizovanom. Tokom 2024. godine održano je 
14 sjednica Upravnog odbora koje su se 
održavale najmanje jedanput mjesečno te nije 
konstatovano da se mjesečna naknada za rad 
isplaćivala za mjesece kad nisu održavane 
sjednice. Shodno navedenom, nije vršena 
ocjena postupanja po datoj preporuci. 

3. 

Sredstva za Sportsku udrugu studenata 
Studentskog centra Sveučilišta u Mostaru 
doznačavati do iznosa koji je definisao 
Upravni odbor. 

Studentski centar je preporuku ocijenio 
realizovanom. Prema prezentovanoj 
dokumentaciji, vršeno je doznačavanje ovih 
sredstava zaključno sa 2022. godinom. 
Međutim, od 2023. pa do okončanja praćenja 
postupanja po preporukama nije vršeno 
doznačavanje sredstava za Sportsku udrugu 
studenata Studentskog centra Sveučilišta u 
Mostaru, zbog čega nije vršena ocjena 
postupanja po datoj preporuci. 

 

3. POSTUPANJE SVEUČILIŠTA U MOSTARU 

Sveučilište u Mostaru nije razmatralo Izvještaj o finansijskoj reviziji Studentskog centra 
Sveučilišta u Mostaru za 2019. godinu od njegovog objavljivanja. 

4. DODATNE PREPORUKE 

S obzirom na to da Sveučilište u Mostaru nije razmatralo predmetni Izvještaj, kao i da je praćenjem 
postupanja po preporukama utvrđeno da je dio preporuka nerealizovan ili djelimično realizovan, dajemo 
sljedeće preporuke: 

 

• Sveučilište u Mostaru: 

- razmotriti Izvještaj o praćenju postupanja po preporukama iz Izvještaja o finansijskoj 
reviziji Studentskog centra Sveučilišta u Mostaru za 2019. godinu i preduzeti 
odgovarajuće aktivnosti iz svoje nadležnosti kako bi se osigurala implementacija 
preostalih preporuka. 

 

• Studentskom centru Sveučilišta u Mostaru: 

- poduzeti aktivnosti na implementaciji preostalih preporuka iz Izvještaja o finansijskoj 
reviziji Studentskog centra Sveučilišta u Mostaru za 2019. godinu, u cilju jačanja sistema 
internih kontrola i otklanjanja utvrđenih nepravilnosti. 

5. KOMENTARI NA NACRT IZVJEŠTAJA 

Na dostavljeni Nacrt izvještaja o praćenju postupanja po preporukama iz Izvještaja o finansijskoj 
reviziji Studentskog centra Sveučilišta u Mostaru za 2019. godinu Studentski centar je 17. 9. 2025. 
godine dostavio komentar, u kojem je naveo da je saglasan s Nacrtom izvještaja. 

 
 

 
 
 

Praćenje postupanja po preporukama iz Izvještaja o finansijskoj reviziji Studentskog centra 
Sveučilišta u Mostaru za 2019. godinu obavio je revizorski tim u sastavu: Merima Čerkez – voditeljica 
tima, i Ante Čović – član tima.   
 
 

 
 
 
 
 

 

 
 
 
 
 
  

Rukovoditeljica Sektora 
za finansijsku reviziju zavoda, 

fondova i agencija 
 

Marijana Milićević, s. r. 

 
Voditeljica tima 

 
Merima Čerkez, s. r. 

 
 

Rukovoditeljica Sektora  
za razvoj, metodologiju i upravljanje 

kvalitetom 
 

Mia Buljubašić, s. r. 

6. PRILOG  

